
ABSTRAK

Sharia_Must: Aplikasi Audit Mini Produk Emas Patuh Syariah merupakan satu inovasi digital
yang direka untuk membantu pengguna menilai tahap kepatuhan Syariah dalam urus niaga dan
simpanan emas secara mudah dan sistematik. Dalam pasaran semasa, produk emas seperti
pelaburan emas fizikal, emas digital, skim simpanan emas dan pajakan emas semakin
berkembang, namun ramai pengguna masih kurang jelas tentang status patuh Syariah produk
yang mereka gunakan. Aplikasi ini berfungsi sebagai alat pendidikan interaktif, menggunakan
senarai semak berdasarkan prinsip asas muamalat berkaitan emas, termasuk pemilikan sebenar,
kejelasan akad, tiada unsur riba dan gharar, serta struktur transaksi yang telus. Pengguna
menjawab soalan semakan dan sistem menjana skor kepatuhan serta menyediakan analisis
ringkas beserta cadangan penambahbaikan. Produk ini bukan bertujuan menggantikan audit
profesional, tetapi memberi kesedaran awal dan membentuk pemikiran kritis dalam menilai
produk emas. Inovasi ini meningkatkan literasi kewangan Islam, membantu masyarakat
memahami struktur pelaburan emas, serta membezakan antara produk patuh dan tidak patuh.
Dengan pendekatan interaktif dan visual yang menarik, aplikasi ini berpotensi digunakan dalam
kursus Muamalat, program literasi kewangan, serta latihan industri, sekaligus menyokong
pembangunan masyarakat celik Syariah dan bijak mengurus pelaburan emas.

Kata kunci: audit syariah, produk emas, literasi kewangan Islam, patuh syariah, inovasi
pendidikan

1. PENGENALAN

Pembelian emas pada masa kini semakin mendapat perhatian. Selain dari syarikat-syarikat
emas seperti Public Gold, KAB, YaPEIM, Quantum Metal dan sebagainya, kini institusi
bank-bank juga menawarkan pembelian emas menerusi simpanan akaun emas seperti
Maybank, Affin Bank, Bank Muamalat dan lain-lain. Walaupun emas menunjukkan rekod
nilai semasa lebih tinggi berbanding 5 tahun kebelakangan ini namun nilai emas harian
semasa tetap berlaku turun dan naik. Ini menjadikan pembeli berusaha mencari waktu
terbaik untuk membeli iaitu ketika nilai emas sedang turun dan lebih rendah dari nilai
sebelumnya.

Urusniaga emas di masa kini bukan hanya sahaja dimiliki dengan menyimpan sendiri
fizikal emas yang dibeli. Emas kini mempunyai platform akaun simpanan yang mana
transaksi melibatkan emas digital antara syarikat atau pihak bank selaku pihak yang
menawarkan emas digital untuk disimpan ke dalam akaun khas emas kepada pembeli atau
pelanggan mereka. Emas digital bermaksud kerana pelanggan hanya akan memiliki kod
atau no akaun simpanan emas mereka yang akan memaparkan nilai semasa emas yang
telah terkumpul sama ada emas jenis 999 atau 916 bergantung kepada pihak syarikat atau bank
yang menawarkan.Secara realitinya, emas adalah barang ribawi yang terdedah kepada unsur
riba dari sudut bertangguh ialah riba al-nasiah yang mesti dijaga dalam transaksi yang

dilakukan. Transaksi barang ribawi adalah lebih ketat berbanding transaksi bay’
mutlag(jualan biasa). Transaksi barang ribawimestilah secara tunai, tidak boleh bertangguh,
ansuran dan juga bukti serahan milik atau qabdberlaku dengan pasti. Dalam
keghairahan penyimpan atau pembeli emas, tidak semua yang peka atau tahu hal ini melainkan
mereka yang mendapatkan ilmu muamalat yang berkaitan. Permasalahan yang dibangkitkan
ialah adakah pembeli memiliki asas kefahaman mengenai figh muamalat yang berkaitan
dengan urusniaga emas agar dapat dipastikan kepatuhan syariah?

2. METODOLOGI

Metodologi kajian yang digunakan adalah melalui kajian kepustakaan dan analisis
kandungan dokumen menerusi data-data yang diperolehi dari jurnal, artikel ilmiah dan
buku-buku yang berkaitan dengan kewangan Islam dalam urus niagaemas. Kajian ini
mendapati 4 asas dalam memahami urusniaga emas yang patuh syariah perlu dimiliki oleh
pembeli dan dilakukan audit kendiri agar transaksi jual beli emas patuh syariah dan selamat.
4 asas tersebut ialah gqabd (pemilikan sebenar), serahan segera, tiada unsur riba serta gharar,
dan akad yang jelas.

3. DAPATAN
3.1 Tidak Boleh Wujud Bertangguh Menerusi Akad

Antara kaedah popular pembelian emas ialah kunci harga atau lock price, maka perlu
dipastikan beza antara konsep wa’d dengan akad. Ini kerana wa’d iaitu janji belum lagi
berlaku akad. Lock priceadalah diharuskan kerana tidak berlakunya unsur bertangguh
kerana belum wujud akad lagi. Hanya wa’dtadi adalah atas konsep sukarela dan belum
berlaku pindah milik lagi. Dalam masa yang sama, pihak penjual yang bersetuju dengan
wa’dmenerusi konsep lock pricemestilah pihak yang sudah memiliki bekalan emas,
bukannya secara atas angin begitu sahaja bagi mengelakkan syubhah dan unsur riba
secara tidak langsung (Muhamad Zuhaili, 2021). Mohd Noor Azman (2014) menegaskan
lock price mestilah pada dasar janji bukan kedua-dua pihak agar tidak mengikat (binding) iaitu
muwa’adah kerana menyerupai unsur akad. Oleh itu, Aznan (2008) menjelaskan jika dua janji
boleh namun tidak mengikat, dinamakan sebagai wa’dan. Kedua-dua pandangan ini adalah
tidak mahu janji tersebut menyerupai pada akad yang akhirnya membawa isu bertangguh
yang dilarang dalam transaksi jual beli emas.

3.2 Berlaku Qabd Sama Ada Hakiki atau Hukmiy

Pembelian emas dalam talian (online) mestilah juga memenuhi syarat-syarat dalam garis
panduan transaksi jual beli emas. Yang membezakan dalam talian (online) ialah situasi
“satu majlis” ketika akad sedang berlangsung. Diterima maksud “satu majlis” jika tidak wujud
penangguhan sama ada rakaman atau terputusnya talian internet ketika sedang melakukan
transaksi. Perpindahan milikan yang berlaku mestilah perpindahan sepenuhnya beserta
risiko. Sehubungan itu, walaupun berlakunya qabd hukmiyia mestilah membuktikan
wujudnya pemindahan pemilikan secara penuh kepada pembeli walaupun pemilikan
tersebut secara fizikal tidak berlaku dan pembeli belum menerima barang secara fizikal
(Mohamad Syahir & et. al, 2017). Menurut Mohd Bahroddin (2015), perpindahan milikan
secara penuh menunjukkan perpindahan tanggungjawab. Ini dapat dibuktikan sekiranya
berlakunya risiko seperti kehilangan, maka kerugian ditanggung oleh pembeli walaupun

fizikal barang tersebut tidak berada pada pembeli. Tanggungan kerugian ini bermula
ketika akad dilakukan.

4. KESIMPULAN

Aplikasi SHARIA MUST: Aplikasi Audit Kendiri Produk Emas Patuh Syariah merupakan satu
inovasi praktikal yang menjembatani jurang antara teori figh muamalat dan realiti amalan
pengguna dalam urus niaga emas. Berasaskan empat prinsip utama iaitu pemilikan sebenar
(qabd), serahan segera, ketiadaan unsur riba dan gharar, serta kejelasan akad, aplikasi ini
berfungsi sebagai instrumen penilaian kendiri yang sistematik dan mudah diakses. Melalui
pendekatan interaktif, pengguna bukan sahaja dapat mengenal pasti tahap kepatuhan sesuatu
produk emas, malah dibimbing untuk memahami struktur transaksi secara lebih kritis dan
berinformasi. Ini secara tidak langsung mengurangkan risiko penglibatan dalam transaksi yang
meragukan atau tidak patuh Syariah.

Selain itu, aplikasi ini turut berperanan sebagai medium pendidikan digital yang menyokong
peningkatan literasi kewangan Islam dalam kalangan masyarakat. Dengan penyediaan skor
kepatuhan dan cadangan penambahbaikan, pengguna didorong untuk membuat keputusan
pelaburan emas yang lebih beretika dan selamat. Walaupun tidak menggantikan fungsi audit
profesional, SHARIA MUST mampu menjadi alat saringan awal yang efektif serta relevan
digunakan dalam konteks pembelajaran, latihan industri dan kesedaran awam. Justeru, inovasi
ini berpotensi besar dalam melahirkan masyarakat yang celik Syariah, berdaya nilai, dan lebih
berhati-hati dalam mengurus pelaburan emas.

